
Brollach 
Ón Ollamh Linda Mulligan  

An Príomh-Phaiteolaí Stáit  

Tá ríméad orm Tuarascáil Bhliantúil 2024 
d’Oifig an Phaiteolaí Stáit a thíolacadh. 

I mí Mheán Fómhair 2024, cheiliúir mé 
deich mbliana in Oifig an Phaiteolaí Stáit 
agus sa Roinn Dlí agus Cirt.  Ag déanamh 
machnamh dom ar an tréimhse sin, d’aithin 
mé an dul chun cinn mór atá déanta againn 
agus na hathruithe móra atá tagtha ar an 
tseirbhís paiteolaíochta fóiréinsí.   

Is iad an Dr SallyAnne Collis, an Dr Heidi 
Okkers agus an Dr Yvonne McCartney mo 
chomhghleacaithe paiteolaíochta stáit agus 
tá an Dr Margot Bolster ag leanúint de 
thacaíocht ríthábhachtach a thabhairt mar 
Phaiteolaí Stáit Cúnta.  A bhuí lena gcuid 
saineolais, dúthrachta agus dírithe, 
cuireadh ar ár gcumas dul chun cinn 
suntasach a dhéanamh ó thaobh forbairt 
inmheánach de, lena n-áirítear feabhsú 
leanúnach cleachtais agus dearbhú 
cáilíochta.  Cuireadh ar ár gcumas leis sin 
freisin díriú ar fheabhas a chur ar phróifíl 
idirnáisiúnta Oifig an Phaiteolaí Stáit trí 
fhoilseacháin, trí pháirt a ghlacadh i 
gcruinnithe eolaíocha agus trí thacú le 
taighde le hinstitiúidí acadúla. 

Mar a bhíonn amhlaidh i gcónaí, is í ár n-
obair fhóiréinseach ár dtosaíocht agus ba 
sa bhliain 2024 a bhí an líon is airde 
cásanna stáit le deich mbliana anuas.  Ar 
na rudaí a rinne difear don fháil ar 
phaiteolaithe ó am go chéile bhí braisliú 
méadaithe cásanna, freastal ar ionchoisní 
agus ar chúirteanna coiriúla, an fháil 
laghdaithe ar mharbhlanna agus/nó ar 
bhaill foirne marbhlainne, agus taisteal 
méadaithe chuig cásanna lasmuigh de 
Bhaile Átha Cliath.  Leanann an fhoireann 
di féin a chur in oiriúint agus a dícheall a 
dhéanamh a freagrachtaí a chomhlíonadh 
dá ainneoin sin, áfach.  

Leanann baill foirne Oifig an Phaiteolaí 
Stáit de thacaíocht éifeachtúil iontaofa a 
thabhairt chun an tseirbhís ardchaighdeáin 
a mbítear ag súil léi ó Oifig an Phaiteolaí 
Stáit a chothabháil.   

Dhéileáil an tsaotharlann le méadú mór ina 
hualach oibre freisin, go háirithe thar an 
tréimhse dhá bhliain nó trí bliana atá imithe 
thart.  Ionsúdh isteach i saotharlann Oifig 
an Phaiteolaí Stáit an histeolaíocht ar fad a 
bhaineann le néarapaiteolaíocht i gcásanna 
stáit.  Léirítear sna réamhfhigiúirí in 
iniúchadh inmheánach a rinneadh in Oifig 
an Phaiteolaí Stáit le déanaí gur tháinig 
méadú faoi dhó ar an ualach oibre idir an 
bhliain 2015 agus an bhliain 2024. 
Thacaigh intéirneach samhraidh go rathúil 
leis an eolaí sinsearach saotharlainne sa 
dá bhliain atá imithe thart agus tacóidh sé 
leis an athuair sa bhliain 2025. Mar sin féin, 
teastóidh réiteach níos buaine gan mhoill. 

Rud a dhéanfaidh difear mór d’Oifig an 
Phaiteolaí Stáit agus don chleachtadh 
náisiúnta scrúduithe iarbháis go ginearálta 
a bheidh in athchóiriú na seirbhíse cróinéirí 
atá mar chuid de Chlár an Rialtais 2025 – 
Todhchaí na hÉireann a Áirithiú. 

Dá mbunófaí seirbhís scrúduithe báis 
cróinéirí a bheadh inbhuanaithe agus a 
mbeadh go leor acmhainní aici mar chuid 
den athchóiriú sin, dhéanfaí an tseirbhís 
náisiúnta paiteolaíochta fóiréinsí a 
fheabhsú agus a neartú.   

Leanfaidh Oifig an Phaiteolaí Stáit 
d’athruithe agus fás a bhrú chun cinn trí 
idirchaidreamh leanúnach leis an Roinn Dlí 
agus Cirt, le Cróinéirí, leis an Roinn Sláinte, 
le Feidhmeannacht na Seirbhíse Sláinte 
(FSS) agus le Dámh na Paiteolaíochta i 
gColáiste Ríoga Lianna na hÉireann agus 
leanfaidh sí de chomhairle agus saineolas 
a sholáthar de réir mar is gá.  

 

 

Linda Mulligan 
An Príomh-Phaiteolaí Stáit

https://www.gov.ie/en/publication/078a1-programme-for-government-2025-securing-irelands-future/
https://www.gov.ie/en/publication/078a1-programme-for-government-2025-securing-irelands-future/

Réamhrá  
Is gníomhaireacht neamhreachtúil í Oifig an Phaiteolaí Stáit a bunaíodh ar 
bhonn riaracháin faoi choimirce na Roinne Dlí agus Cirt.  Soláthraíonn Oifig an 
Phaiteolaí Stáit seirbhís náisiúnta paiteolaíochta fóiréinsí in Éirinn ó cheann 
ceann na bliana.  Is é is paiteolaíocht fhóiréinseach ann ná an disciplín 
míochaine lena ndéantar cúis bháis a chinneadh chun críocha dlíthiúla.  Is 
dochtúirí liachta atá oilte sa phaiteolaíocht anatamaíoch, sa histeapaiteolaíocht 
agus sa léirmhíniú díobhálacha ag scrúduithe iarbháis iad paiteolaithe 
fóiréinseacha. 

Soláthraíonn Oifig an Phaiteolaí Stáit 
sainchomhairle neamhspleách maidir le nithe a 
bhaineann leis an bpaiteolaíocht fhóiréinseach 
agus déanann sí scrúduithe iarbháis i mbásanna 
a mbaineann gné choiriúil, amhrasach nó 
neamhghnách leo. Tugtar cásanna “Stáit” orthu 
sin sa ghnáthchaint. Soláthraíonn na paiteolaithe 
fóiréinseacha tuarascáil iarbháis don Chróinéir 
iomchuí i gcásanna den sórt sin.  Freastalaíonn 
siad ar an ionchoisne agus ar aon imeachtaí 
cúirte a eascraíonn as aon imscrúdú de chuid an 
Gharda Síochána. Nuair atáthar in ann déanamh 
amhlaidh, ag brath ar an ualach oibre cásanna 
fóiréinseacha, déanann Oifig an Phaiteolaí Stáit 
scrúduithe iarbháis thar ceann Chróinéir 
Cheantar Bhaile Átha Cliath ar bhonn uainíochta 
freisin i gcás básanna nach mbaineann aon 
amhras leo.  

Is í an tOll. Linda Mulligan, an Príomh-Phaiteolaí 
Stáit, atá i gceannas ar Oifig an Phaiteolaí Stáit. 
Faigheann sí cúnamh ina leith sin ó thriúr 
Paiteolaithe Stáit, mar atá an Dr Heidi Okkers, an 
Dr SallyAnn Collis agus an Dr Yvonne 
McCartney. Leanann an Dr Margot Bolster, atá 
lonnaithe i gCorcaigh, de chúnamh a thabhairt 
mar Phaiteolaí Stáit Cúnta ionaid. 

Tugann anailísí sinsearach saotharlainne 
amháin (eolaí liachta) agus cúigear ball foirne 
riaracháin tacaíocht do na paiteolaithe 
fóiréinseacha agus iad ag tabhairt faoina gcuid 
oibre.  

 
Croí-Obair Oifig an Phaiteolaí Stáit 
Is é atá i bpríomhghníomhaíocht Oifig an 
Phaiteolaí Stáit ná scrúduithe iarbháis a 
dhéanamh i gcásanna inar tharla bás a bhí 
tobann agus nach raibh údar maith leis agus lena 
mbaineann gné choiriúil nó amhrasach. I 
dtuairim is 3% de na cásanna sa bhliain 2024, 

bhí cuairt ar an láthair i gceist leis sin 
freisin. Déileálann na paiteolaithe le 
dúnbhásuithe agus le raon leathan básanna 
nádúrtha agus mínádúrtha, amhail imbhuailtí 
tráchta ar bhóithre, tionóiscí agus básanna a 
bhaineann le drugaí. 

Freagrachtaí Eile 
Déileálann Oifig an Phaiteolaí Stáit le líon 
suntasach cásanna de chineálacha eile freisin. 
Áirítear leo sin cnámhiarsmaí a bhféadfadh 
saineolas ó antraipeolaí fóiréinseach a bheith ag 
teastáil ina leith, athbhreithnithe ar 
fhuarchásanna; agus cásanna tarchurtha – is 
cásanna iad sin a tharchuirtear ón nGarda 
Síochána, ó chróinéirí nó ó áiteanna lasmuigh de 
dhlínse na hÉireann (e.g., Tuaisceart Éireann, 
an Ríocht Aontaithe) chuig Oifig an Phaiteolaí 
Stáit le haghaidh tuairim ghairmiúil eile a fháil. 

D’fhéadfadh na paiteolaithe fóiréinseacha, ar 
bhonn cás ar chás agus tar éis dóibh dul i mbun 
plé leis an gCróinéir iomchuí, a mheas go bhfuil 
gá ann le rannpháirtíocht speisialtóra 
fhóiréinsigh eile in imscrúdú ar bhás 
amhrasach. Is iad seo a leanas na réimsí 
speisialtóireachta is mó a mbíonn gá leo: an 
Néarapaiteolaíocht; an Phaiteolaíocht 
Phéidiatrach/Imbhreithe; an Antraipeolaíocht 
Fhóiréinseach; an Tocsaineolaíocht Iarbháis; an 
tSeandálaíocht Fhóiréinseach; agus, in amanna, 
an Fheithideolaíocht Fhóiréinseach. 

 
Dualgais Lasmuigh den Oifig 
Baineann roinnt mhaith d’obair na bpaiteolaithe 
le gníomhaíochtaí lasmuigh den oifig, ar nós 
freastal ar ionchoisní agus ar na cúirteanna 
coiriúla nó sibhialta. Chomh maith leis sin, 
soláthraíonn Oifig an Phaiteolaí Stáit 

sainchomhairle do ghrúpaí éagsúla (e.g., an 
Buanchoiste um Scrúduithe Iarbháis Cróinéirí, 
Dámh na Paiteolaíochta i gColáiste Ríoga 
Lianna na hÉireann, an tInnéacs Náisiúnta um 
Básanna atá Bainteach le Drugaí, agus 
comhlachtaí agus Coimisiúin de chuid an 
Rialtais).   

Oideachas 
Soláthraíonn paiteolaithe in Oifig an Phaiteolaí 
Stáit teagasc don Gharda Síochána agus don 
Phóilíneacht Mhíleata mar chuid dá n-oiliúint in 
imscrúduithe básanna. Cuid thábhachtach dá 
seirbhís is ea teagasc a sholáthar do mhic léinn 
liachta ar an leibhéal fochéime agus ar an 
leibhéal iarchéime araon. Ceapadh an tOll. Linda 
Mulligan ina hollamh cliniciúil i Scoil Míochaine 
COBÁC sa bhliain 2022.  Idir mí Mheán Fómhair 
2023 agus mí Mheán Fómhair 2025, is í Oifig an 
Phaiteolaí Stáit an comhpháirtí fiontraíochta 
agus is é COBÁC an maoirseoir acadúil ar 
chomhalta taighde iardhochtúireachta i gcomhar 
le Taighde Éireann.  Is é ‘Cuardach le haghaidh 
Íospartaigh Dhúnbhásaithe atá ar Iarraidh: 
Samhail Shonraíbhunaithe a Fhorbairt’ teideal 
an tionscadail.  Tá Oifig an Phaiteolaí Stáit 
dlúthchleamhnaithe le Coláiste Ríoga na 
Máinleá in Éirinn freisin agus tugann sí léachtaí 
do Choláiste na Tríonóide, Baile Átha Cliath, do 
Choláiste na hOllscoile, Baile Átha Cliath, 
d’Ollscoil na hÉireann, Gaillimh, agus d’Ollscoil 
na hÉireann, Corcaigh.  Is minic a chaitheann 
mic léinn liachta, mic léinn eolaíochta fóiréinsí 
agus dochtúirí cáilithe tréimhse ama i mbun oibre 
le hOifig an Phaiteolaí Stáit mar chuid de na 
cúrsaí roghnacha is gá dóibh a dhéanamh.  

Suíomh 
Tá Oifig an Phaiteolaí Stáit suite in Ascaill Uí 
Ghríofa i mBaile Átha Cliath 9. Tar éis tionscadal 
comhpháirteach athchóirithe, bhog Oifig an 
Phaiteolaí Stáit chuig an suíomh sin i mí Iúil 
2016. Iar-Stáisiún Gardaí Fhionnbhrú atá sa 
suíomh. Tá Oifig an Phaiteolaí Stáit suite ar an 
gcéad urlár den fhoirgneamh agus tá Marbhlann 
Cheantar Bhaile Átha Cliath suite ar urlár na 
talún. Déantar an t-ábhar histeolaíoch ar fad, 
lena n-áirítear an t-ábhar gaolmhar 
néaraihisteolaíochta a bhaineann le cásanna 
fóiréinseacha Stáit, a phróiseáil ar an láthair i 
bhFionnbhrú i saotharlann histeapaiteolaíochta 
Oifig an Phaiteolaí Stáit.  Déantar samplaí 
tocsaineolaíochta a phróiseáil sa tSaotharlann 
Stáit i mBacastún, Co. Chill Dara.  Is trí 
chomhaontú idir Cróinéir Cheantar Bhaile Átha 

Cliath agus Ospidéal Ollscoile Mater 
Misericordiae a sholáthraítear an raideolaíocht 
iarbháis i mBaile Átha Cliath.  Lasmuigh de 
Bhaile Átha Cliath, bíonn an rochtain ar an 
raideolaíocht ag brath ar bhaill foirne 
raideolaíochta a bheith ar fáil agus toilteanach, 
ach is féidir í a sholáthar de ghnáth. 

Rialachas 
Le linn na bliana 2019, tharla mór-athchóiriú 
struchtúrach sa Roinn Dlí agus Cirt agus 
Comhionannais a bhuí le Clár Bunathraithe chun 
Feabhais a chur chun feidhme. Leis an gClár, 
athraíodh struchtúr na Roinne ó struchtúr 
traidisiúnta rannach chuig samhail fheidhmiúil 
chuíchóirithe ina ndéanfaí an chroí-obair a ailíniú 
faoi dhá cholún ar leith: Ceartas Coiriúil agus 
Ceartas Sibhialta agus Comhionannas, agus iad 
araon ag fáil tacaíocht ó thríú cholún lárnach ina 
gcuimseofaí feidhmeanna cumasúcháin agus 
comhordúcháin arbh é a bheadh iontu ná 
Gnóthaí Corparáideacha, Trédhearcacht agus 
Gnóthaí Eorpacha. Mar thoradh air sin, tháinig 
athrú ar an tuairisciú ba ghá d’Oifig an Phaiteolaí 
Stáit a dhéanamh, agus an oifig ag teacht anois 
faoi cholún an Cheartais Choiriúil go príomha. 

Déanann Oifig an Phaiteolaí Stáit a Plean Gnó 
agus a Clár Rioscaí féin a thabhairt ar aird gach 
bliain faoi threoir na Roinne. Déanann an 
Príomh-Phaiteolaí Stáit agus an Roinn 
Comhaontú Formhaoirseachta a shíniú gach dhá 
bhliain nó trí bliana, ar as sin a chruthaítear 
Comhaontú Feidhmíochta bliantúil níos 
spriocdhírithe. 

 

Forbhreathnú ar 2024 
Líon Foriomlán Cásanna:  394 
 
Is í cásobair fhóiréinseach croí-ualach oibre Oifig 
an Phaiteolaí Stáit. Tugtar forbhreathnú 
mionsonraithe i gcóras taifeadta cuimsitheach ar 
an gcásobair a ndéileálann Oifig an Phaiteolaí 
Stáit léi. Cinntítear leis an gcóras freisin go 
ndéantar a taifid uile a choimeád agus a stóráil 
de réir na dtreoirlínte ó Fheidhmeannacht na 
Seirbhíse Sláinte agus i gcomhréir leis an 
Rialachán Ginearálta maidir le Cosaint Sonraí. 
 
Sa bhliain 2024, dhéileáil Oifig an Phaiteolaí 
Stáit le 394 chás (b’ionann an figiúr sin agus 400 
cás sa bhliain 2023, 417 gcás sa bhliain 2022 
agus 327 gcás sa bhliain 2021). Cásanna 

fóiréinseacha Stáit a bhí i 54% den líon iomlán 
cásanna (214 chás).  
 
Léirítear i bhFíor 1 thíos an miondealú ar an líon 
iomlán cásanna de réir ceithre chineál éagsúla 
cáis (cásanna fóiréinseacha Stáit, cásanna 
neamhamhrasacha, cnámhiarsmaí agus 
cásanna tarchurtha). 
 
Fíor 1:  
Líon Iomlán Cásanna: Eanáir – Nollaig 2024 
 

 
 
Tar éis plé leis na hiniúchóirí láithreacha 
coireanna, leis na Gardaí imscrúdaithe agus leis 
an gcróinéir, bíonn cuairt ar láthair an bháis i 
gceist le cásanna fóiréinseacha Stáit in amanna.  
Bíonn ag laghdú air sin mar gheall ar na 
hardteicneolaíochtaí a mbaineann 
imscrúdaitheoirí láithreacha coireanna úsáid 
astu agus níor tharla sé ach amháin i 3% de 
chásanna Stáit sa bhliain 2024. 
 
Cásanna Neamhamhrasacha 
Chróinéir Cheantar Bhaile Átha 
Cliath: 
 
Rinne an Oifig, ag obair di faoi stiúir Chróinéir 
Cheantar Bhaile Átha Cliath, 138 scrúdú iarbháis 
neamhamhrasacha ar aosaigh.   
 
Samplaí Cnámhiarsmaí: 
 
De na 35 chás a bhain le cnámhiarsmaí a 
tarchuireadh chuig Oifig an Phaiteolaí Stáit, 
sainaithníodh 17 gcinn mar chnámha daonna, 
sainaithníodh 17 gcinn mar chnámha ainmhí 
agus sainaithníodh ceann amháin mar chnámha 
nach raibh ina gcnámha daonna ná ina gcnámha 
ainmhí. 

Bhí baint ag antraipeolaí fóiréinseach le 24 chás.  
De na 17 gcás a bhain le cnámhiarsmaí daonna, 
rangaíodh seacht gcinn mar chásanna 
ársa/stairiúla agus, de réir mar ba chuí, 
tarchuireadh iad chuig Ard-Mhúsaem na 
hÉireann.  Rangaíodh trí cinn de na cásanna mar 
chásanna nua-aimseartha (i.e., cásanna a 
bhféadfadh go mbeadh ábharthacht 
fhóiréinseach ag baint leo).  Sna seacht gcás a 
bhí fágtha, b’éiginnte a bhí aois na 
gcnámhiarsmaí daonna.  

 
Cásanna Tarchurtha: 
 
Tarchuireadh seacht gcás chuig Oifig an 
Phaiteolaí Stáit le haghaidh tuairim shaineolach. 
Ina lán cásanna, bhí gá ann le hionchur 
suntasach ón bpaiteolaí aonair mar gheall ar an 
méid ábhair a bhí le hathbhreithniú sna cásanna 
sin. Is féidir teagmháil a dhéanamh leis na 
Gardaí (lena n-áirítear an Fhoireann 
Athbhreithnithe Tromchoireanna), na 
haturnaetha nó na cróinéirí a tharchuir an cás, na 
taifid ábhartha uile a athbhreithniú agus 
tuarascáil a chur le chéile a bheith i gceist leis na 
cásanna sin a athbhreithniú. Bíonn láithriú sa 
chúirt i gceist leis na cásanna sin freisin in 
amanna (ionchoisne cróinéirí de ghnáth). Ar an 
meán, teastaíonn thart ar 10 n-uaire an chloig 
d’obair i ngach cás, cé go dteastaíonn a dhá 
oiread sin ama i roinnt cásanna.  B’ionann é sin 
agus 70 uair an chloig ar a laghad sa bhliain 
2024. 
 
 
Seirbhís Náisiúnta – Raon Geografach na 
gCásanna: 
 
Soláthraíonn Oifig an Phaiteolaí Stáit seirbhís 
náisiúnta paiteolaíochta fóiréinsí in Éirinn agus 
cumhdaítear limistéar fairsing geografach leis na 
cásanna. Léirítear i bhFíor 2 dáileadh na 
gcásanna Stáit ar fud na tíre sa bhliain 2024. 
 
Taispeántar sna figiúirí thíos an láthair ina 
ndearnadh na scrúduithe iarbháis. 
 
 
 
 
 
 
 
 
 
 

214

138

35 7

Cásanna Stáit Cásanna Cróinéirí

Cásanna Cnámhiarsmaí Cásanna Tarchurtha

Fíor 2:  
Dáileadh na gCásanna Stáit in Éirinn, 2024 
 
 
 

 
 
 
 
 
 
 
 
 
 
 
 
 
 
 
 
Rinneadh 104 scrúdú iarbháis i mBaile Átha 
Cliath (100 ceann i Marbhlann Cheantar Bhaile 
Átha Cliath, dhá cheann in Ospidéal de chuid 
Shláinte Leanaí Éireann, ceann amháin san 
Ospidéal Náisiúnta Máithreachais, Sráid Holles, 
agus ceann amháin in Ospidéal Cholm Cille, 
Baile Uí Lachnáin). Tháinig 16 chás (den 100 
cás) a rinneadh i Marbhlann Cheantar Bhaile 
Átha Cliath ó cheantair cróinéirí seachas Baile 
Átha Cliath mar gheall ar an easpa fála ar 
shaoráidí marbhlainne nó ar bhaill foirne 
marbhlainne.    
 
Cuireadh 36 chás eile i gcrích laistigh de gha 80 
km ón bpríomhchathair (Droichead Átha, Tulach 
Mhór, an Nás, an Uaimh agus Port Laoise). 
 
Seirbhís ó Cheann Ceann na Bliana: 
 
Soláthraíonn Oifig an Phaiteolaí Stáit seirbhís ar 
glao-dhualgas seacht lá sa tseachtain, 365 lá sa 
bhliain. Bíonn paiteolaí fóiréinseach amháin ar 
dualgas i gcónaí. Tugtar an t-uainchlár glao-
dhualgais don Gharda Síochána agus do na 
Cróinéirí uile ar bhonn leanúnach. 
 
Ar dhá lá anuraidh, rinneadh ceithre scrúdú 
iarbháis ar an aon lá amháin.  Ar cheann amháin 
de na laethanta, bhí beirt phaiteolaithe i gceist, a 
ndearna an bheirt díobh dhá scrúdú iarbháis an 
duine san aon mharbhlann amháin.  Ar an lá eile, 
rinne paiteolaí amháin scrúduithe iarbháis ar thrí 
chás a bhain le cnámhiarsmaí san aon 
mharbhlann amháin, agus rinne paiteolaí eile 
scrúdú iarbháis in áit eile sa tír.  

 
Ar cheithre lá anuraidh, rinneadh trí scrúdú 
iarbháis ar an aon lá amháin.  Áiríodh leo sin trí 
chás eile a bhain le cnámhiarsmaí, agus 
scrúduithe iarbháis déanta ag an aon phaiteolaí 
amháin ar an aon lá amháin (ar leithligh uathu sin 
atá leagtha amach thuas).  Ar dhá cheann de na 
laethanta sin, rinne triúr paiteolaithe scrúdú 
iarbháis amháin an duine i marbhlanna difriúla.  
Ar lá amháin, rinne paiteolaí amháin dhá scrúdú 
iarbháis san aon mharbhlann amháin agus rinne 
paiteolaí eile scrúdú iarbháis amháin i marbhlann 
eile.  
  
Ar 26 lá anuraidh, rinneadh dhá scrúdú iarbháis 
ar an aon lá amháin.   Ar shé cinn de na laethanta 
sin, bhí ar phaiteolaí taisteal chuig dhá 
mharbhlann dhifriúla chun na scrúduithe iarbháis 
a dhéanamh. 
 
Ós rud é nach bhfuil a saoráid marbhlainne féin 
ag Oifig an Phaiteolaí Stáit chun lárú na 
seirbhíse fóiréinsí a chumasú, is é an cleachtas 
reatha in Éirinn ná nach mór do na paiteolaithe 
taisteal chuig marbhlanna éagsúla atá faoi stiúir 
ag FSS ar fud na tíre chun cásanna 
fóiréinseacha Stáit a chur i gcrích.  Bíonn ag 
méadú ar an deacracht a bhaineann leis an méid 
sin a eagrú ó thaobh na lóistíochta de toisc go 
mbíonn marbhlanna FSS ag déileáil ag an am 
céanna le hualaí oibre méadaithe, le heaspa 
foirne agus le fadhbanna acmhainní.   
 
Bíonn an mharbhlann don scrúdú iarbháis 
lonnaithe de ghnáth sa dlínse cróinéirí inar tharla 
an bás nó gar don dlínse sin. Bhí ceathrar 
paiteolaithe lonnaithe i mBaile Átha Cliath agus 
bhí paiteolaí cúnta ionaid amháin lonnaithe i 
gCorcaigh. 
  
Sa bhliain 2024, caitheadh thart ar 550 uair an 
chloig san iomlán ar thaisteal chun scrúdú 
iarbháis stáit a dhéanamh agus air sin amháin. 
Is ionann é sin agus 73.3 lá oibre (seacht n-uaire 
an chloig go leith) nó 14 seachtaine oibre go leith 
(gan deirí seachtaine a áireamh). 
 
Maidir le dualgais lasmuigh den oifig amhail 
freastal ar ionchoisní agus ar na Cúirteanna 
Coiriúla Ceartais chun comhairle shaineolach a 
thabhairt maidir le cúiseanna báis, b’ionann iad 
agus thart ar 10 lá oibre do na paiteolaithe sa 
bhliain 2024.  Cé gur féidir fianaise a thabhairt ó 
chian i roinnt seomraí cúirte, ní bhíonn an rogha 
sin ar fáil i gcónaí, go háirithe i gcás cúirteanna 
beaga agus roinnt dlínsí cróinéirí forimeallacha.  
Is minic a iarrann abhcóidí sinsearacha freastal 
pearsanta le haghaidh fianaise a thabhairt ag 
cúirt choiriúil. 
 

An 
Mhumhain 
44 (20.6%) 

Ulaidh 
19 (8.9%)  

Connachta 
17 (7.9%) 

Laighin 
134 (62.6%) 

Mar chuid dá ról teagaisc, chaith na paiteolaithe 
thart ar 174 uair an chloig i mbun léachtóireachta 
in institiúidí acadúla agus don Gharda Síochána 
agus don Phóilíneacht Mhíleata. Sa bhliain 2024, 
rinne duine de na paiteolaithe stáit forbairt agus 
soláthar ar chúrsa um Eitic i Míochaine 
Saotharlainne do Choláiste Ríoga Lianna na 
hÉireann, a raibh 55 uair an chloig go leith 
d’obair ag teastáil ina leith. 
 
Ina theannta sin, éascaíonn Oifig an Phaiteolaí 
Stáit cúrsaí roghnacha do mhic léinn fochéime 
agus iarchéime liachta agus do mhic léinn i 
gcúrsaí máistreachta san eolaíocht 
fhóiréinseach. Freastalaíonn na mic léinn ar Oifig 
an Phaiteolaí Stáit ar feadh roinnt seachtainí, ar 
lena linn a dhéanann siad scáthfhoghlaim leis na 
paiteolaithe fóiréinseacha agus a chuireann siad 
tionscadal i gcrích.  Sa bhliain 2024, b’ionann é 
sin agus thart ar 205 uair an chloig eile de 
mhaoirseacht agus de threoir ó phaiteolaí 
fóiréinseach comhairleach.  

 
Idirchaidreamh le 
Geallsealbhóirí 
Is é an toradh atá ar obair le geallsealbhóirí 
seachtracha ná go gcinntítear dea-chumarsáid 
agus dea-chaidreamh oibre.  Leanann an tOll. 
Mulligan de bheith ina comhalta boird de Dhámh 
na Paiteolaíochta agus ina comhalta den 
Bhuanchoiste Histeapaiteolaíochta i gColáiste 
Ríoga na bPaiteolaithe.  Chomh maith leis sin, tá 
sí ina comhalta den Bhuanchoiste um Scrúduithe 
Iarbháis Cróinéirí agus den Ghrúpa 
Comhairleach do FSS don Chlár Feabhsúcháin 
Marbhlann agus tugann sí comhairle do ghrúpa 
an Fhóraim do Gheallsealbhóirí a bhaineann le 
Daoine ar Iarraidh.  Tá baint ag an Dr Okkers 
agus ag an Oll. Mulligan le pleanáil le haghaidh 
ollimeachtaí báis.  Comhordaíonn an Dr Okkers 
an teagasc, aoi-léachtaí agus scrúduithe i 
gColáiste Ríoga na Máinleá in Éirinn.  Leanann 
an Dr Collis de bheith mar chathaoirleach ar an 
gCoiste Feabhsúcháin Cáilíochta do Scrúduithe 
Iarbháis agus ar an gClár Náisiúnta 
Feabhsúcháin Cáilíochta don 
Histeapaiteolaíocht agus comhordaíonn sí 
ceithre chúrsa roghnacha taighde.  Tá an Dr 
McCartney i mbun oibre le Coláiste Ríoga Lianna 
na hÉireann chun cúrsa um Eitic i Míochaine 
Saotharlainne a sholáthar trí huaire sa bhliain 
agus í an comhordaitheoir le haghaidh ár 
léachtaí míochaine bliantúla do Choláiste na 
Tríonóide í. 

Faisnéis Airgeadais 
Maoinítear Oifig an Phaiteolaí Stáit faoi Vóta na 
Roinne Dlí agus Cirt (Vóta 24), arb é Ard-Rúnaí 
na Roinne an tOifigeach Cuntasaíochta ina leith. 
Tá an tOifigeach Cuntasaíochta freagrach as 
cistí poiblí agus maoin phoiblí atá faoi rialú na 
Roinne a chumhdach. Déantar grinnscrúdú 
seachtrach trí na Cuntais Leithreasa a chur faoi 
bhráid an Ard-Reachtaire Cuntas agus Ciste 
lena n-anailísiú agus trí iad a chur faoi bhráid an 
Oireachtais sa deireadh tríd an gCoiste um 
Chuntais Phoiblí.  
 
Sa bhliain 2024, fuair Oifig an Phaiteolaí Stáit 
leithdháileadh buiséid iomlán ab ionann agus 
€1,672,000 (€1,339,000 le haghaidh Caiteachas 
Pá agus €333,000 le haghaidh Caiteachas 
Neamhphá). B’ionann caiteachas iomlán Oifig an 
Phaiteolaí Stáit agus €1,558,631, ar caitheadh 
€1,341,288 de ar Chaiteachas Pá agus ar 
caitheadh €217,343 de ar Chaiteachas 
Neamhphá. 
 
Tá an caiteachas miondealaithe idir costais phá 
agus costais neamhphá i bhFíor 3 thíos. 
 
Níl an paiteolaí cúnta ionaid ar an bpárolla agus, 
dá bhrí sin, léirítear é mar chostais neamhphá.   
 
Fíor 3:  
Miondealú ar Chaiteachas sa bhliain 2024 

 
Leithdháileadh 
Buiséid 2024 

Toradh Iarbhír 
2024 

Pá  
€1,339,000 

 
€1,341,288 

Neamhphá  
€333,000 

 
€217,343 

   

Glan-
Iomlán 

 
€1,672,000 

 
€1,558,631 

 
 

Nochtadh Cosanta 
De réir alt 21(1) den Acht um Nochtadh Cosanta, 
2014, ghlac Oifig an Phaiteolaí Stáit beartas na 
Roinne maidir le Nochtadh Cosanta agus chuir sí 
an fhoireann ar fad ar an eolas faoi. Ar aon dul 
leis na ceanglais tuairiscithe, deimhnítear nach 
bhfuarthas aon tuairiscí nochta cosanta sa 
bhliain 2024. 

Dualgas na hEarnála Poiblí 
um Chomhionannas agus 
Cearta an Duine 
Le halt 42 den Acht fá Choimisiún na hÉireann 
um Chearta an Duine agus Comhionannas, 
2014, bunaíodh dualgas dearfach ar 
chomhlachtaí poiblí aird a thabhairt ar an ngá atá 
ann an t-idirdhealú a dhíchur, comhionannas a 
chur chun cinn agus cearta an duine atá ag a 
bhfoireann agus na daoine dá soláthraíonn siad 
seirbhísí a chosaint. Tá Oifig an Phaiteolaí Stáit 
ar an eolas faoi shaincheisteanna um chearta an 
duine agus comhionannas, faoi eitic liachta agus 
faoi dhínit an duine éagtha. 

Sa Chomhaontú Formhaoirseachta 2023-2025 
idir an Roinn Dlí agus Cirt agus Oifig an 
Phaiteolaí Stáit, ghabh Oifig an Phaiteolaí Stáit 
uirthi féin páirt chuiditheach a ghlacadh in aon 
tionscnaimh earnála atá faoi stiúir ag an Roinn ó 
thaobh comhionannais, éagsúlachta agus 
cuimsithe (EDI) de. Cuireann Oifig an Phaiteolaí 
Stáit na hacmhainní EDI laistigh den Roinn chun 
cinn. Áirítear leo sin na cumarsáidí EDI ar fad, an 
Tairseach EDI, Straitéis EDI na Roinne agus 
Oiliúint EDI. 

 

Feasacht Comhshaoil agus 
Fuinnimh 
Freastalaíonn an Roinn Dlí agus Cirt ar an 
oibleagáid atá ar Oifig an Phaiteolaí Stáit 
tuairisciú ar bhonn bliantúil d’Údarás Fuinnimh 
Inmharthana na hÉireann (SEAI) ar thomhaltas 
fuinnimh trí thuairisciú ina leith sin thar ár 
gceann.  

Pléitear saincheisteanna comhshaoil ag gach 
cruinniú de chuid Oifig an Phaiteolaí Stáit. 
Baintear úsáid as cupáin inmhúirínithe ag 
scairdeáin uisce, tá scaradh dramhaíola i 
bhfeidhm agus tá spásanna ainmnithe ann le 
haghaidh feithiclí leictreacha a luchtú.  Ar fud na 
bliana 2024, rinneadh dianiarracht athchúrsáil i 
gcás gurbh fhéidir agus lean Oifig an Phaiteolaí 
Stáit dá lorg páipéir a laghdú. 

Rialachas agus Rialuithe 
Inmheánacha 
Tá Oifig an Phaiteolaí Stáit neamhspleách ina 
feidhmeanna agus tuairiscíonn sí don Roinn Dlí 
agus Cirt maidir le rialachas. 

Cuirtear Comhaontuithe Formhaoirseachta idir 
Oifig an Phaiteolaí Stáit agus an Roinn Dlí agus 
Cirt i bhfeidhm gach dhá bhliain nó gach trí 
bliana. Tá Comhaontuithe Feidhmíochta 
bliantúla i bhfeidhm idir Oifig an Phaiteolaí Stáit 
agus an Roinn Dlí agus Cirt. Tá cóipeanna ar fáil 
ar www.gov.ie. Soláthraíonn an Príomh-
Phaiteolaí Stáit Ráiteas faoi Chomhlíonadh 
d’Oifig an Aire Dlí agus Cirt maidir le hobair Oifig 
an Phaiteolaí Stáit de réir an Chóid Cleachtais 
chun Comhlachtaí Stáit a Rialú, 2016. 

Maidir le comhlíonadh an Chóid Cleachtais chun 
Comhlachtaí Stáit a Rialú, 2016, cuireadh an 
fhoráil “Comhlíonadh nó Míniú” den Chód i 
bhfeidhm maidir le hOifig an Phaiteolaí Stáit.  Ós 
rud é gur comhlacht beag neamhreachtúil a 
thagann faoin Vóta Dlí agus Cirt (Vóta 24) í Oifig 
an Phaiteolaí Stáit, níl a hAonad Iniúchóireachta 
Inmheánaí ná a Coiste Iniúchóireachta agus 
Riosca féin aici agus ní cheanglaítear uirthi 
Ráitis Airgeadais a thabhairt ar aird.  

Cuireadh socruithe i bhfeidhm chun rochtain a 
thabhairt d’Oifig an Phaiteolaí Stáit ar fheidhm 
Iniúchóireachta Inmheánaí agus Coiste 
Iniúchóireachta agus Riosca na Roinne i ndáil le 
rialachas airgeadais. Faigheann Oifig an 
Phaiteolaí Stáit tacaíocht freisin ó Aonad 
Bainistíochta Airgeadais na Roinne, a thugann 
tuairisc ar ioncam agus caiteachas Oifig an 
Phaiteolaí Stáit sna tuairiscí míosúla 
bainistíochta uaidh. Coimeádann Oifig an 
Phaiteolaí Stáit na tuairiscí míosúla faoi 
athbhreithniú agus tá nósanna imeachta i 
bhfeidhm chun a chinntiú go ndéantar 
caiteachas a údarú de réir na dtreoirlínte ón 
Roinn. Comhlíonann Oifig an Phaiteolaí Stáit 
oibleagáidí an dlí cánach. 

Tá córas bainistíochta riosca i bhfeidhm ag Oifig 
an Phaiteolaí Stáit, lena n-áirítear clár rioscaí, 
agus tuairiscíonn sí na príomhrioscaí agus na 
gníomhartha bainistíochta atá á ndéanamh chun 
aghaidh a thabhairt ar na rioscaí sin agus, a 
mhéid is féidir, chun iad a mhaolú. 

Cinntíonn Oifig an Phaiteolaí Stáit go ndírítear go 
cuí ar an dea-chleachtas maidir le ceannach 
agus go bhfuil nósanna imeachta i bhfeidhm 
chun a chinntiú go gcomhlíontar na treoirlínte 
iomchuí uile agus an beartas soláthair. Déanann 
Oifig an Phaiteolaí Stáit aon obair soláthair i 
gcomhairle le hAonad Soláthair na Roinne. 

